
				এই পাতাটির মুদ্রণ সংশোধন করা প্রয়োজন। 
পাইনে। বিকেলে চা খাওয়ার পর খানিকক্ষণ বসে সূৰ্য্যাস্ত দেখতে পাই। এখন আমার সেই কোণের ঘরে সেই প্লেটের টেবিলের উপরে বসে লিখচি। সকাল বেলায়, আকাশে অল্প অল্প মেঘ হয়েচে, শীত খুব তীব্র হয়েচে। মাঝে একদিন সমস্তদিন টিপ টিপ করে বৃষ্টি হয়েছিল তাই বোধ হয় বাতাসটা ঠাণ্ডা হয়েচে। তোমাদের ওখানে এবার কনভোকেশনে অনেক রাজসমাগম হবে। আমার নিমন্ত্রণ ছিল কিন্তু কাজ আছে বলে যাওয়া সম্ভবপর হবেনা। আমাকে জানুয়ারির শেষ সপ্তাহের দিকে ঢাকা অঞ্চলে
যেতে হবে।
আমাদের এখানে ইংরেজি পড়াবার যে পার্সি অধ্যাপক - এসেচেন তার স্ত্রী বিষ্ণু দিগম্বরের ইস্কুলে সাত বছর গান শিক্ষা করেচেন। সেদিন তাকে গাওয়ালুম কিন্তু সাতবছর শিক্ষার উপযুক্ত আওয়াজ বের হল না। আশার একজন মাদ্রাজি মেয়ে বন্ধু এখানে চিত্রকলা শিখতে এসেছিলেন— কিন্তু প্রথম দিন থেকেই অশ্রুপাত হতে আরম্ভ হল, তৃতীয় দিনেই তিনি অন্তর্ধন করলেন। আসচে বছরে তুমি যখন এখানে পড়তে আসবে তখন তুমি ত তার দৃষ্টান্ত অনুসরণ করবে না? আমি বৌমাকে বলে রেখেচি— তিনি তোমাকে তার আপনার কাছে রেখে দেবেন— এখন আমি যে
পশ্চিম বারান্দার কোণে সেই কেদারায় বসে রবির অস্তগমন দেখতে পাবে। আমার বই কাগজপত্র ও আসবাবে যাতে উই অথবা চোর না লাগে সেটা
তোমাকে দেখতে হবে।
ভানুদাদা
২৩৩

